REAGIM PUBLIK

Mbi shpifjet dhe manipulimet e fundit të Bejtullah Deliut

Në lidhje me publikimin e fundit të z. Bejtullah Deliu, i cili përpiqet të rikrijojë veten si “viktimë” pas një procesi që ka kaluar nëpër duart e Policisë, Prokurorisë, Forenzikës dhe dy shkallëve të gjyqësorit, ndjej detyrim moral dhe profesional t’i drejtohem opinionit me disa sqarime të domosdoshme.

1. Faktet nuk i ndryshon asnjë status në Facebook

Më 28 shkurt 2023, në Zyrën Postare Rahovec 01 janë futur 7,000 euro monedha metalike nga vëllai i z. Deliu. Njësia Rajonale për Hetimin e Krimeve Ekonomike dhe Korrupsionit në Gjakovë (NjRHKEK) ka sekuestruar 4,434 euro, një pjesë e të cilave ka rezultuar false nga ekspertiza e Forenzikës.

Këto nuk janë opinione. Janë fakte të dokumentuara me procesverbale, të firmosura nga policia dhe vetë punonjësit e postës.

Asnjë status në rrjete sociale nuk i shlyen dot.

1. Inspektorati veproi me autorizim dhe në prani të Policisë

Inspektimi është kryer:
· brenda detyrave dhe përgjegjësive të Inspektoratit Postar,
· me autorizim të Kryeshefes Ekzekutive,
· në prani të NjRHKEK – Gjakovë,
· dhe me procedura të standardizuara.

Çdo veprim është i dokumentuar. Çdo hap ka ndodhur nën mbikëqyrje institucionale.

Të flasësh për “inspektim të paligjshëm” kur e ke policinë në zyrë dhe monedhat në tavolinë, është thjesht tentativë për mashtrim publik.

1. Shpifjet për “kërcënim me jetë” janë gënjeshtra të kulluara

Deklarata e tij se unë paskam “kërcënuar me jetë” dhe se paskam qenë “i liruar me kusht” është shpifje brutale.

Unë nuk kam qenë asnjëherë i dënuar, jo me kusht, jo pa kusht, jo nga EULEX, jo nga gjykatat vendore.

Të bësh akuza të tilla pa asnjë provë është shkelje e rëndë morale dhe ligjore.

Nëse dikush ka pretenduar kërcënim në vitin 2014, rruga e vetme ishte Policia — jo Facebook-u 11 vite më pas.

Edhe ky trillim bie vetvetiu.

1. DVR-ja nuk është kukull e imagjinatës së askujt

Pajisjet e vëzhgimit (DVR) mirëmbahen vetëm nga kompania e kontraktuar. Ato nuk preken, nuk merren dhe nuk kontrollohen nga Inspektorati.

Për më tepër, ndërhyrja teknike nga kompania është bërë në prani të Policisë së Kosovës.

Çdo insinuatë për “fshirje provash” është spektakël i pastër imagjinativ, pa asnjë fakt.

1. Përpjekja për të futur ngjarje të vitit 2007 në vitin 2025 është manipulim i ulët

Përmendja e një rasti të supozuar kinse të “ngacmimit” të pretenduar disa vite para se të isha unë në Postë, është vetëm përpjekje për të krijuar tymnajë dhe për të devijuar vëmendjen nga çështja reale: monedhat e dyshimta në zyrën postare.

Nuk i takon askujt të përdorë historira të pambështetura për të justifikuar veprimet e veta të 2023-s.

1. Gjykata ka vendosur vetëm për elementin penal, jo për ngjarjen

Gjykata e Apelit ka konfirmuar vendimin e shkallës së parë se fajësia penale nuk është provuar.

Ky është një vendim juridik, jo provë se:
· monedhat s’kanë qenë,
· policia s’ka ndërhyrë,
· procedura s’ka ekzistuar,
· apo se dikush tjetër është fajtor.

Të barazosh “pafajësinë penale” me “ngjarja s’ka ndodhur” është ose mosdije, ose keqdashje.

1. Institucioni nuk përfshihet në konflikte apo agjenda personale

Punonjësit e Inspektoratit, sportelistët, komisionet disiplinore dhe drejtuesit e Postës veprojnë gjithmonë me transparencë, profesionalizëm dhe integritet.

Asnjëri prej tyre nuk mund të vihet në shënjestër të etiketimeve personale, trillimeve apo tentativave për dëmtim të reputacionit publik.

PËRFUNDIM

Nuk kam ndërmend të hesht përpara shpifjeve, trillimeve dhe manipulimeve që dëmtojnë jo vetëm emrin tim, por edhe institucionin ku shërbej.

E vërteta është e dokumentuar.

Çdo akuzë që nuk mbahet në këmbë me dokumente, prova dhe procesverbale, është thjesht shpifje.

Unë do të vijoj t’i shërbej detyrës dhe përgjegjësisë sime, ndërsa për çdo deklarim që cenon integritetin tim profesional dhe personal, do të përdor mjetet ligjore që më garanton shteti.

